
LAPORAN JAWATANKUASA KIRA-KIRA WANG NEGARA 
(PAC) PARLIMEN BERHUBUNG PENGURUSAN PEROLEHAN 

PERABOT BAGI CADANGAN PEMBINAAN SEMULA KEM BATALION 
5, PASUKAN GERAKAN AM, SIMPANG RENGGAM, JOHOR 

1. PENDAHULUAN. 

Pembentangan Laporan Ketua Audit Negara Tahun 2014 Siri 1 di Dewan 

Rakyat pada 6 April 2015 telah mendedahkan beberapa isu berkaitan 

Pengurusan Perolehan Perabot Bagi Cadangan Pembinaan Semula Kem 

Batalion 5, Pasukan Gerakan Am, Simpang Renggam, Johor. 

Jawatankuasa Kira-Kira Wang Negara (PAC) Parlimen telah memutuskan 

untuk membincangkan perkara tersebut pada 11 Jun 2015 dalam 

Mesyuarat Bilangan 37 Tahun 2015. 

2. OBJEKTIF PERBINCANGAN. 

Selaras dengan mandat yang diberikan di bawah Perkara 77 (1) 

Peraturan-Peraturan Majlis Mesyuarat Dewan Rakyat serta Perkara 304 

(a) Arahan Perbendaharaan (Pindaan 2008), PAC Parlimen telah 

bersidang bertujuan untuk: 

i.. Mengenal pasti dasar Kerajaan yang berkaitan dengan isu 

perolehan tersebut; 

ii. Menentukan sama ada perbelanjaan telah dibuat dengan 

berhemat atau sebaliknya;

ii. Mengenal pasti sama ada pembayaran yang dibuat selaras 

dengan peraturan Kerajaan yang berkuat kuasa; dan 

iv. Mengesyorkan tindakan yang patut diambil terhadap semua 

pihak yang terlibat sekiranya didapati berlaku penyelewengan 

dalam perbelanjaan wang awam. 

3. SKOP DAN METODOLOGI. 

Perbincangan telah dibuat melalui pendekatan berikut: 

a. Menjemput Timbalan Ketua Audit Negara (Persekutuan) bagi 

memberi penjelasan berhubung isu yang dibangkitkan. 

b. Memanggil pihak yang terlibat dalam Pengurusan Perolehan 

Perabot Bagi Cadangan Pembinaan Semula Kem Batalion 5, 

Pasukan Gerakan Am, Simpang Renggam, Johor iaitu 

Kementerian Dalam Negeri (KDN), Polis DiRaja Malaysia 

(PDRM) dan syarikat Pembinaan BLT Sdn Bhd (PBLT) untuk 

memberi penjelasan mengenai maklum balas dan tindakan yang 

diambil; dan 

c. Menjemput wakil dari agensi pusat seperti Kementerian 

Kewangan (MoF); Jabatan Akauntan Negara; Jabatan 

Perkhidmatan Awam (JPA) dan Unit Perancang Ekonomi (EPU) 

untuk hadir bersama.

4. LATAR BELAKANG PENGURUSAN PEROLEHAN PERABOT 

BAGI CADANGAN PEMBINAAN SEMULA KEM BATALION 5, 

PASUKAN GERAKAN AM, SIMPANG RENGGAM, JOHOR. 

Cadangan pembangunan semula Kem Batalion 5, PGA Simpang 

Renggam, Johor telah diluluskan oleh Kerajaan untuk dilaksanakan oleh 

PBLT yang melibatkan 3 pakej dengan nilai keseluruhan berjumlah 

RM320.40 juta. 

Peruntukan bagi membiayai kerja penyenggaraan dan perolehan perabot 

alih untuk pembinaan kuarters dan fasiliti PDRM oleh PBLT adalah tidak 

termaktub di dalam dokumen perjanjian Project Development and 

Management Agreement (PDMA) yang telah ditandatangani antara pihak 

Kerajaan dengan PBLT pada 3 Disember 2010. PDRM telah diluluskan 

peruntukan di bawah butiran Projek Perolehan Perabot Projek-projek 

PBLT dan Private Finance Initiative (PFI) PDRM berjumlah RM13.30 juta 

di bawah Rancangan Malaysia Kesepuluh (RMKe-10) bagi tahun semasa 

2013 oleh Unit Perancang Ekonomi (EPU), Jabatan Perdana Menteri 

(JPM) pada 29 Oktober 2012 untuk 24 projek. Daripada jumlah tersebut, 

sejumlah RM12.37 juta (93.0%) telah dibelanjakan pada tahun 2013 dan 

baki sejumlah RM0.93 juta belum dibelanjakan. 

Perolehan perabot untuk Batalion 5, PGA Simpang Renggam telah 

diuruskan oleh PGA Briged Tengah dengan mempelawa 5 sebut harga 

yang berlainan pada bulan Oktober dan November 2013. Pusat 

Tanggungjawab (PTJ) bagi Batalion 5, PGA Simpang Renggam adalah 

adalah Briged Tengah dengan Komander Briged Tengah merupakan 

Ketua Pusat Tanggungjawab.

5. HASIL PERBINCANGAN. 

Sesi perbincangan dimulakan dengan penjelasan awal mengenai isu 

yang berkenaan oleh Timbalan Ketua Audit Negara (Persekutuan) 

kepada PAC Parlimen. 

Selanjutnya, pihak yang terlibat dengan isu yang dibangkitkan iaitu 

Kementerian Dalam Negeri (KDN) yang diwakili oleh YBhg. Dato' Alwi Bin 

Hj. Ibrahim, Ketua Setiausaha (KSU) Kementerian Dalam Negeri dan 

YDH Dato' Pahlawan Zulkifli bin Abdullah iaitu Pengarah Jabatan Sumber 

Strategik dan Teknologi PDRM manakala wakil daripada syarikat 

Pembinaan BLT Sdn. Bhd. iaitu En. Noor Azman Bin Embi telah dipanggil 

untuk memberikan keterangan. Perkara yang dibincangkan secara 

umumnya diringkaskan seperti berikut: 

5.1. Penjelasan Awal Oleh Timbalan Ketua Audit Negara 

(Persekutuan). 

Timbalan Ketua Audit Negara (Persekutuan) telah memaklumkan 

mengenai hasil kajian terhadap Pengurusan Perolehan Perabot 

Bagi Cadangan Pembinaan Semula Kem Batalion 5, Pasukan 

Gerakan Am, Simpang Renggam, Johor. Isu yang dibangkitkan 

dan dibincangkan lebih tertumpu kepada isu berkaitan bayaran 

dibuat sebelum perabot dibekalkan (improper payment) dan 

dokumen palsu bagi tujuan penyelesaian pembayaran. 

a. Bayaran Dibuat Sebelum Perabot Dibekalkan (Improper 

Payment).

Perolehan dan pembayaran perabot bagi Kem Batalion 5, PGA 

Simpang Renggam yang diuruskan oleh PGA Briged Tengah 

telah dibuat pembayaran penuh berjumlah RM760,150 pada 24 

dan 27 Disember 2013 walaupun tiada sebarang perabot 

dibekalkan sebelum atau pada tarikh tersebut. Perabot di PGA 

Simpang Renggam hanya dibekalkan antara 30 Disember 2013 

hingga 16 April 2014. 

b. Dokumen Palsu Bagi Tujuan Penyelesaian Pembayaran. 

Pembayaran perolehan ini telah disokong dengan invois yang 

telah diperakui bahawa barang-barang telah diterima dengan 

sempurna. Baucar bayaran juga telah disokong dengan 

dokumen sokongan yang lain seperti nota penghantaran 

daripada pembekal dan nota penerimaan barangan yang dijana 

daripada sistem eperolehan. Semakan terhadap nota 

penghantaran yang diterima di PGA Briged Tengah dan PGA 

Simpang Renggam mendapati nota penghantaran yang berbeza 

telah dikemukakan oleh pembekal bagi penghantaran item 

perabot. Adalah didapati sejumlah 12 nota penghantaran telah 

diterima di PGA Simpang Renggam berbanding 5 nota 

penghantaran yang diterima di PGA Briged Tengah untuk tujuan 

pembayaran. Ini. menunjukkan pemalsuan dan penipuan 

terhadap dokumen pembayaran telah berlaku dalam pengurusan 

perolehan perabot.

c. Beberapa kelemahan lain telah ditemui seperti yang 

berikut: 

perancangan perolehan perabot kurang teliti di mana 

bangunan masih belum mencapai peratusan siap 

yang mewajarkan perolehan perabot dibuat; 

sebut harga tidak dipelawa daripada kontraktor 

tempatan di mana syarikat yang ditawarkan sebut 

harga adalah daripada syarikat yang beralamat di 

Bangi, Selangor; Shah Alam, Selangor dan Kuala 

Terengganu, Terengganu; 

perolehan perabot tidak dibuat melalui kontrak pusat 

sistem panel dan kebenaran Perbendaharaan 

Malaysia tidak diperoleh terlebih dahulu; 

spesifikasi khusus tidak ditentukan semasa tawaran 

sebut harga menyebabkan pengesahan barangan 

tidak dapat dilakukan bagi memastikan barang yang 

diterima mengikut keperluan pembelian; dan 

peralatan belum dipasang/diuji dengan sempurna 

kerana bangunan masih belum siap dibina.



5.2. 

5.2.1. 

Keterangan dan Maklum Balas KSU Oleh Kementerian Dalam 

Negeri dan Pengarah Jabatan Sumber Strategik dan 

Teknologi, Polis DiRaja Malaysia. 

KSU Kementerian Dalam Negeri telah memaklumkan bahawa 

projek pembangunan semula Kem Batalion 5 PGA Simpang 

Renggam ini telah diluluskan menerusi 3 buah pakej bernilai 

keseluruhannya RM320.40 juta bermula sejak tahun 2008 lagi. 

Pakej 2 dan 3 telah siap sepenuhnya manakala pakej 1 yang 

melibatkan 2 buah zon di mana zon B telah siap antara 609 ke 

70% manakala zon A telah siap sepenuhnya. PGA simpang 

Renggam ini adalah projek yang dilaksanakan oleh PBLT. Bagi 

perolehan perabot ini, nilai waran yang disalurkan berjumlah 

RM800,000 dan telah disalurkan pada 14 Jun 2013 kepada PDRM 

untuk tujuan perolehan perabot. Kos perolehan perabot yang 

berjumlah RM800,000 ini tidak termasuk untuk kos projek. 

Bayaran Dibuat Sebelum Perabot Dibekalkan (Improper 

Payment). 

Pembayaran penuh berjumlah RM760,150 pada 24 dan 27 

Disember 2013 walaupun tiada sebarang perabot dibekalkan 

sebelum atau pada tarikh tersebut adalah disebabkan seperti 

berikut: 

a. Pusat Tanggungjawab (PGA Briged Tengah) 

beranggapan bahawa waran peruntukan yang diluluskan 

perlu dibelanjakan dalam tahun semasa iaitu dalam tahun 

2013 dan jika pembayaran tidak dibuat pembekalan 

perabot tidak dapat dilaksanakan dan seterusnya 

menjejaskan pembekalan; 

b. Kurangnya maklumat awal atau pengetahuan dikalangan 

pegawai yang menguruskan perolehan; 

c. Ini merupakan urusan perolehan yang besar dan pertama 

dilaksanakan oleh Briged Tengah; dan 

d. Urusan perolehan dilakukan pada akhir tahun. 

5.2.2. Dokumen Palsu Bagi Tujuan Penyelesaian Pembayaran. 

Dokumen palsu tersebut bukan dalam konteks dipalsukan bagi 

menentukan ada pulangan persendirian tetapi bagi membolehkan 

pembayaran dibuat. 

5.2.3 Bagi isu sebut harga tidak dipelawa daripada kontraktor tempatan 

dan perolehan perabot tidak dibuat melalui kontrak pusat sistem 

panel seperti yang telah dibangkitkan, Pusat Tanggungjawab 

mengakui kelemahan tersebut. Sebagai penambahbaikan pihak 

Ibu Pejabat PDRM telah mengaturkan kursus asas logistik, 

pengurusan logistik yang telah dijalankan dan dibuka untuk 

semua jabatan dalam PDRM. 

Jawatankuasa Kira-kira Wang Negara

6. RUMUSAN PAC PARLIMEN. 

Secara keseluruhannya PAC Parlimen bersetuju dengan 

penambahbaikan yang dibuat bagi memantapkan pengurusan perolehan 

PDRM. Pengurusan perolehan perlu dilaksanakan dengan lebih teliti 

secara teratur dan cekap serta mendapat best value for money bagi 

setiap ringgit yang dibelanjakan. 

Walau bagaimanapun, PAC Parlimen mahu KDN dan PDRM 

memperketatkan kawalan perolehan bagi mengelakkan berlaku lagi 

penyelewengan yang timbul daripada pembelian perabot Batalian 5, PGA 

Simpang Renggam. 

7. SYOR PAC PARLIMEN. 

7.1. KDN dan PDRM perlu membuat perancangan perolehan perabot 

dengan lebih teliti terutamanya bagi projek pembinaan di bawah 

PBLT memandangkan kos perabot tidak termasuk di dalam skop 

perjanjian; 

7.2 Jabatan Sumber Strategik dan Teknologi PDRM, Bukit Aman perlu 

melaksanakan pemantauan lebih rapi ke atas semua perolehan 

yang dilaksanakan oleh PTJ untuk memastikan perolehan dibuat 

mengikut tatacara perolehan ditetapkan; 

73  KDN/PDRM perlu mengenakan tindakan tatatertib atau surcaj 

terhadap mereka yang bertanggungjawab dalam pengurusan 

perolehan ini yang menyebabkan berlakunya improper payment. 

Perancangan dan pemeriksaan yang teliti perlu dibuat oleh 

KDN/PDRM sebelum meluluskan sebarang peruntukan untuk 

perolehan supaya tidak berlaku keadaan di mana 

peralatan/perabot telah diperoleh tetapi masih tidak dapat 

digunakan kerana bangunan/pejabat belum siap dibina. 

Maklumat peralatan/perabot seperti bilangan kuantiti dan 

spesifikasi yang diperoleh perlu dikemukakan kepada pejabat yang 

menerima untuk memastikan peralatan/perabot yang dibekalkan 

adalah selaras dengan syarat dalam kontrak. 

Pegawai yang diberi kuasa mengesahkan penerimaan barang 

hendaklah memastikan barang yang disahkan diterima sebenarnya 

telah diterima. 

Kerajaan perlu memastikan perolehan dari kontraktor tempatan 

perlu diutamakan. 

Jawatankuasa Kira-kira Wang Negara 

LAMPIRAN A2 

MESYUARAT JAWATANKUASA KIRA-KIRA WANG NEGARA 
BIL 37/2015 PADA KHAMIS 11 JUN 2015 

DI BILIK JAWATANKUASA 2, BANGUNAN PARLIMEN 

  

11 Jun 2015 

(Khamis) 

11.00 pagi 

  

Polis DiRaja Malaysia 

1. Pengurusan Perolehan 

Perabut Bagi Cadangan 

Pembangunan Semula Kem 

Batalion 5, Pasukan Gerakan 

Am Simpang Renggam 

Johor 

. Pengurusan Kuarters Polis 

DiRaja Malaysia 

Jabatan Imigresen Malaysia 

1. Pengurusan Kuarters di 

Jabatan Imigresen Malaysia   

Kementerian 

Dalam Negeri 

Polis DiRaja 

Malaysia 

Jabatan 

Imigresen 

Malaysia 

  
 


